
Lees: Filippense 1
Teks: Filippense 1:12-14

In Handelinge 21 – 28 lees ons 
dat Paulus in die jare voor 
hy hierdie brief geskryf het, 

bitter moeilike omstandighede 
beleef het. Mens kan jouself net 
indink hoe Paulus moes gevoel 
het in sulke langdurige moeilike 
omstandighede, en dit alles net 
omdat hy Jesus verkondig het! Ek 
dink jy sal met my saamstem hy 
kon so maklik in sy eie moeilike 
omstandighede begin vaskyk het 
en net daarop begin fokus het. 
Hy kon so maklik net op homself 
en sy probleme gerig geraak het. 
Hy kon daar in die tronk terug-
getrek het in ’n hoekie, en begin 
moed en hoop verloor het, en in 
selfbejammering verval het. Hy 
kon begin wonder het of dit die 
moeite werd is om ’n dissipel 
van Jesus te wees, en om Hom 
te volg, en jouself te verloën en 
jou kruis op te neem. Hy kon dit 
selfs begin oorweeg het om maar 
eerder stil te bly oor Jesus, want 
vir hom het dit net die een na die 
ander probleem gebring.

Die meeste van ons sit soos Pau-
lus dalk nie in die tronk nie, maar 
soms beleef ons ook moeilike om-
standighede wat dreig om ons 
moedeloos te maak: Dalk staan 
jy voor ’n bitter moeilike be sluit 
en jy weet nie watter kant toe 
nie? Miskien is dit � nansiële pro-

Ds. LM (Marcel) Floor (GK Sasolburg)

bleme of werkloosheid wat vir jou te veel word? Dalk beleef jy kon� ik 
in ’n verhouding wat vir jou kosbaar is, en dit is besig om al die energie 
uit jou uit te dreineer? Miskien is dit spanning of onreg by jou werk of 
langdurige siekte? Die omstandighede in ons land maak baie van ons 
dikwels negatief en moedeloos ...

Maar nou sien ons in hierdie verse iets baie merkwaardig, en dit is hoe 
Paulus in sy moeilike omstandighede gereageer het, en die wyse waar-
op hy gereageer het, gee uiteindelik die deurslag!

Reaksie gee die deurslag
Na alles wat Paulus deurgemaak het, glo ek die gemeente in Filippi was 
baie bekommerd oor hom, en oor die verkondiging van die evangelie. 
Paulus het heelwaarskynlik vermoed dat die gemeente in Filippi so be-
kommerd voel, en daarom bemoedig hy hulle met hierdie wonderlike 
ge tuienis in vers 12-14.

Hy begin sy getuienis in vers 12 met die woorde:  Ek wil hê julle moet 
weet, broers, dat wat my oorgekom het, juis die verkondiging van die evangelie 
bevorder het. Sien jy hoe Paulus hierdie gemeente probeer bemoedig? 
Sien jy dat Paulus nie in sy langdurige moeilike omstandighede vasge-
kyk het nie, maar dat hy juis daarin geleenthede gesien het om die evan-
gelie te verkondig! Soms bied die swaarste tye in ons lewe juis vir ons 
die beste geleenthede om vir die Here te getuig! Want wanneer jy deur 
swaar tye gaan, dan kyk mense na jou! Hulle kyk na hoe jy dit hanteer, 
en hoe jy te midde van die swaarkry positief bly, en staande bly. Hulle 
kyk hoe jy met jou hand in die Here se hand loop en vertrou en nie 
moed verloor nie.

Soms gaan hulle vir jou vra wat jy het, wat hulle nie het nie? Of hoe kry 
jy dit reg om so op te tree in sulke moeilike omstandighede? En dan bied 

dit ’n wonderlike geleentheid om van die Here Jesus 
in jou lewe te getuig, en die reuse verskil wat Hy in 
jou lewe kom maak het, en hoe dit alles verander 
het – ook hoe jy deur moeilike omstandighede gaan! 
Swaarkry is ook ’n geleentheid om te getuig van 
die Heilige Gees se werk in jou, en hoe Hy jou deur 
moeilike omstandighede troos en lei, en hoe Hy vir 
jou blydskap en vrede en krag gee, ten spyte van jou 
om standighede.

God gebruik jou getuienis
Wat was  die gevolg van Paulus wat sy swaarkry ge-
bruik het as ’n geleentheid om te getuig? Ons lees 
dat die hele keiserlike wag en al die ander nou besef 
het dat dit ter wille van Jesus is dat hy ’n gevangene 
is! Romeinse soldate van die keiser, wat Paulus elke 
dag in sy huisarres moes oppas, het nou almal van 
Jesus gehoor! Sien jy hoe ’n wonderlike geleentheid 
was Paulus se swaarkry in die tronk om van Jesus te 
getuig? Ek glo God het Paulus se getuienis in baie 
van daardie soldate en mense se lewens gebruik!

Maar Paulus se optrede ten spyte van sy eie moeilike 
om standighede in die tronk het ook ’n tweede won-

der like gevolg gehad! Ons lees in vers 14: Deur my 
boeie is die meeste broers ook in hulle vertroue op die Here 
gesterk, en hulle waag dit al hoe meer om die woord van 
God onbevrees te verkondig. 

Die feit dat Paulus se gevangenskap en boeie nie die 
verkondiging van die evangelie kon keer nie, het 
soveel ander gelowiges geïnspireer om ook op die 
Here te vertrou soos Paulus. Dit het ander gemoti-
veer om ook die Woord van God te verkondig, al 
kan hulle gevang word en in die tronk beland. Toe 
hulle sien hoe die Here kan werk ondanks Paulus se 
boeie, het dit ook hulle vrees vir boeie weggeneem!

En nou is die belangrike vraag vir my en jou, wat 
ook soms moeilike omstandighede beleef:  Hoe gaan 
jy reageer as dit moeilik en swaar met jou gaan? 
Gaan jy terugtrek? Gaan jy op jouself gerig raak 
en in moedeloosheid op ’n hopie gaan sit? Gaan jy 
almal rondom jou saam met jou negatief maak? Of 
gaan jy ’n baken van hoop wees? Gaan jy jou lig hel-
der laat skyn, al is dit pikdonker rondom jou? En 
hoe gaan jy jou swaarkry as ’n geleentheid gebruik 
om die wonderlike hoop en troos uit te dra wat daar 
in Jesus is? DK

GKSA Sinode 1907 (Paul Krugerkerk, Pretoria).

’n Saak van skerp verskil en wesenli-
ke belang

Maak geen fout nie, die saak op 
die tafel was nie ’n ligte saak 
nie. Moet gelowiges uit die 

heidendom besny word? Dit was ’n 
geweldige vraag. Dat ’n onbesnedene 
in die kerk van die Here mag kom, 
was net ondenkbaar. Besny-wees was 
die merkteken van die verbond. Be-
sny-wees was die seël van egtheid vir 
die Israeliet.

Die woord “onbesnedene” was ’n 
woord van veragting. Dink maar 
aan Dawid se woorde oor Goliat in 1 
Samuel 17:26: “Wie is hierdie on be-
snede Filistyn dat hy die slagordes 
van die lewende God uitdaag?” Om 
on besnedenes as medebroeders in 
die kerk van die Here te aanvaar? Dit 
druis in teen alles wat hulle gewoond 
was, teen alle eie denke en voorkeure.

In Antiogië was daar “’n heftige me-
ningsverskil oor die saak” (vs 2). En 
as hulle in Jerusalem bymekaarkom, 
gooi van die gelowiges wat vroeër 
Fa riseërs was, koue water op Paulus 
en Barnabas se opgewonde rapport 
oor “wat God alles deur hulle gedoen 
het:” Wag eers, nie so opgewonde nie! 
Is daardie mense besny? Onderhou 

hulle die wet van Moses? En tog, ná alles, eenparig: Ons en die Hei-
lige Gees het besluit.

Eie voorkeure moet buig voor God se wil
Hoe was dit moontlik? Daar in Jerusalem het ’n wonder gebeur wat 
slegs by gelowige kinders van die Here moontlik is: Eie voorkeure 
het gebuig voor God se wil. Vooraf-ondenkbare dinge is met dank 
en blydskap aanvaar.

Dis seker die eerste vraag, die eerste toets waaraan ons Sinode 2023 
moet meet. Hoe dikwels gebeur dit nie dat ons met ons voorop-

gestelde linies van verdeling sinode toe kom, ons 
hoor mekaar nie, fokus eerder daarop hoe ek my 
broer wat anders as ek dink oor ’n saak, kan koudsit, 
al is dit ook maar net op ’n tegniese punt. En die 
ver delingslyne word skerper en die argumente he-
wiger. Almal gaan onveranderd huis toe en ons be-
plan nou al vir die volgende rondte, om maar weer 
oor drie jaar dieselfde gevegte aan te knoop.

En baie vra bekommerd: Gaan ons mekaar ooit 
vind? Gaan die kerke van die GKSA steeds een bly? 
Wat word van ons Here se gebed net voor Hy die 
Ke dron spruit na Getsemane oorsteek: Vader, gee dat 
hulle een mag wees soos U en Ek een is.

Wat was dan die maatstaf?
Drie sprekers neem die woord, en dit wat elkeen sê, 
bring die strydende partye bymekaar, vee die verde-
lingslyne uit:

 � Petrus (vs 8-11): Wat is die hart van sy argument? 
Christus alleen! Die reddende genade van die 
Here. God se alles, ons eie niks. Alles genade. Vir 
die Jode en vir die heidene. Geen verdienste: vir 
besnedenes en onbesnedenes. Ons en hulle ... ge-
red op dieselfde manier ... deur Christus alleen.

 � Paulus en Barnabas (vs 12): “Hulle het vertel van al 
die tekens en wonders wat God deur hulle onder 
die heidene gedoen het.” Die werke van die 
Here. Sy reddende genade is nie iets wat in die 
lug hang nie. Dit vat grond. Dit kan gesien word 
in die harte en lewe van mense. Die verbreiding 
van die evangelie. Mense kom tot geloof!

 � Jakobus (vs 13-18): God se beloftes. God se Woord. 
Die Here het Hom nie onbetuig gelaat oor sy wil 
en sy pad vir sy kerk nie. In sy Woord wys Hy 
die pad: nie die puntjie op die “i” nie, maar die 
beginsel kragtens sy beloftes. Die Here wat die 
bouvalle van die vervalle huis van Dawid nou 
reg maak, sodat die heidennasies wat Hy geroep 
het om sy eiendom te wees, Hom nou soek. En 
ons hoor iets pastoraals in die woorde van hier-
die broer van die Goeie Herder: Laat ons dit nie vir 
hulle moeilik maak nie.

Die genade van die Here.
Die wonderdade van die Here.
Die beloftes van die Here.

Alles basiese, kernsake van die geloof in Christus. 
Die dinge waarop dit aankom. En die wonderlike 

re sultaat: Die Heilige Gees en ons het besluit ... om geen 
verdere las op julle te lê nie. Tog is dit geen vrypas vir 
onheilige gebruike uit hulle heidenverlede nie: die 
eet van afgodsoffervleis, die bedryf van onsedelik-
heid, die eet van bloed en van ’n dier wat verwurg 
is. Die nuwe redding bring ’n nuwe lewe.

Wat was die gevolg?
Nuwe geloofsbande word gesmee. Judas en Silas 
gaan saam na Antiogië en bemoedig hulle van uit 
Jeru salem en bring weer Antiogië se groete terug. 
En daar waar eers “geen klein stryd en woorde wis-
seling” was nie, daar is al die gelowiges nou byme-
kaar, en hulle is bemoedig, en bly en geestelik ver-
sterk.

Wanneer gaan dit weer gebeur wanneer afgevaar-
digdes van die GKSA na ’n sinode uit Potchefstroom 
by al hulle gemeentes terugkom? Alleen maar wan-
neer ons almal by die basiese dinge bly, nie onnodige 
laste op mekaar lê nie, die “noodsaaklike dinge” wat 
die Here verbied, vermy, ons eie voorkeure laat buig 
voor God se wil. En ons met vrymoedigheid dan kan 
sê: Die Heilige Gees en ons het besluit. DK

“... en toe ek my omgedraai het, sien ek sewe goue kande-
laars, en tussen die sewe kandelaars Een soos die Seun 
van die mens ...“ (Openbaring 1:12b-13a)

“Kerk is nie belangrik nie.”

Daar is Christene wat deesdae hierdie storie 
vertel én uitleef: dat ’n persoonlike band met 
die Here belangrik is, maar dat die kerk en 

jou deelname aan die kerklike lewe nie belangrik is 
nie.  

Covid het hierdie storie aangehelp. Mense wat nie 
in persoon aan eredienste kon deelneem nie, het op 
ander maniere reggekom. Heelparty het toe begin 
voel dat hulle nie eintlik iets mis nie, en besluit om 
hier die “gerie� iker“ opsie te bly gebruik. So is die 
ge dagte versterk: “Kerk/gemeente is nie regtig be-
lang rik nie!“

Die band met die Here ís die belangrikste
’n Persoonlike band met die Here ís die belangrikste. 
’n Mens word nie gered omdat jy ’n lidmaat van een 
of ander kerk is nie. Om vir altyd ’n kind van God 
te wees, moet jy persoonlik deur die Heilige Gees 
weer gebore wees en regtig glo dat die Here Jesus 
Christus aan die kruis ook vir jóú sondes geboet het. 
Kerk is wel ook belangrik, maar nie op dieselfde 
manier as ’n persoonlike geloofsband met die Here 
nie.

Hoe kerk wel ook belangrik is
Die Bybel is die boek waardeur die Here, in Wie ons 
glo, met ons praat. Volgens die Bybel kan daar oor 
die volgende geen twyfel wees nie:

 � dat kerk vir die Here belangrik is;

 � dat Hy wil hê dat kerk vir ons ook belangrik 
moet wees.

’n Paar gegewens uit die Nuwe Testament:
 �  Die kerk is die Here se kerk. Hý bring dit tot 

stand, laat dit groei en pas dit so op dat geen 
mag in hierdie wêreld dit sal onderkry nie  (Matt. 
16:18).

 �  Hyself maak mense wat tot geloof in Hom kom 
en gered word, deel van sy gemeente (Hand. 
2:47).

 �  Hy stuur die apostels – veral vir Paulus – om 
orals die evangelie te verkondig, en daar waar 
mense tot geloof kom, gemeentes te stig (Hand. 
14:23).

 �  Hy leer ons dat gelowiges nie net ’n klompie los-
staande individue is nie, maar ’n gemeenskap 
van mense wat by mekaar hoort, sy volk, sy een 
liggaam met baie lede, ’n gebou, ’n huishouding 
(1 Pet. 2:9-10; 1 Kor. 12:12-27; 1 Kor. 3:9; 1 Tim. 
3:15 (AFR2020)).

 �  Hy spoor ons aan om as gelowiges saam te lewe 
en mekaar te ondersteun (1 Kor. 12:12-27).

 �  Hy rus sekere gelowiges toe met gawes om ander 
gelowiges daarmee te dien en hulle toe te rus vir 
húlle lewe as kinders van die Here. En dit gebeur 
georganiseerd in ’n gemeente, onder andere deur 
die besondere dienste (ampte), soos die Here ons 
in die Nuwe Testament leer (Ef. 4:11-12).

 �  Die Heilige Gees het ’n groot deel van die Nuwe 
Testament aan ons gegee as briewe wat aan ge-
meentes gerig is. En die ander geskrifte in die 
Nuwe Testament raak ook sake aan wat direk vir 
die welsyn van kerke belangrik is.

 �  In die Here se laaste boodskap aan ons voor 
sy wederkoms (Openbaring) laat Hy, ná die 
inleidende hoofstuk 1, in hoofstukke 2-3 die boek 
begin met sewe briewe aan sewe gemeentes.

 �  En hoe sprekend is dit nie: As die verhoogde 

Here Jesus Homself vir sy kerk wys, dan wys Hy 
Homself waar Hy tussen die sewe goue kandelare 
– simbole van sy gemeentes – rondgaan (Op. 
1:12b-13a; 2:1).

Hoe kan enige iemand in die lig van bogenoemde 
feite dink dat kerk nie vir die Here belangrik is nie?

Leef volgens die feite
Wie die Here ken, maar nie deel wil wees van sy 
kerk, of wil deelneem aan dit wat Hy van sy kerk 
ver wag nie, is besig met � ktiewe, mensgemaakte 
godsdiens.

Dit is ongelukkig so dat kerke soms skuldig is aan 

mense se afnemende belangstelling, byvoorbeeld 
deur oninspirerende prediking, tam eredienste, af-
we sige herders, liefdelose getwis, verwêreldse le-
wens van mense wat sê dat hulle Christene is ... 

Maar al hierdie dinge gee ons nie die reg om die 
kerk af te skryf nie.

Die Bybelse feite dring ons, as mense wat ’n band met 
die Here het, om ernstig te wees oor sy kerk, oor die 
voortbestaan en uitbreiding en suiwering daarvan 
en oor die geestelike opbouing en ondersteuning 
van mekaar daarin.

Dis � ksie: Die Here is belangrik, maar nie die kerk nie.
Dis feite: Die Here is belangrik, en sy kerk ook. DK

Die moderamen van die Algemene Sinode 2023. Van links na regs: ds. Abel Modise (hulpskriba), dr. Deon Lartz 
(ondervoorsitter), ds. Piet Venter (voorsitter), ds. Pieter Kurpershoek (hulpskriba) en ds. Carel Jansen (skriba)

Ds. Piet, hartlik geluk met jou 
verkiesing as voorsitter van die 
Algemene Sinode. Was jy dit te 
wagte en voorbereid daarop?

Dankie Cassie, dit was ’n be-
son dere voorreg om die taak 

te kon verrig. ’n Vriend van my 
het die moontlikheid aan my 
ge noem, maar ek het my glad 
nie daaraan gesteur nie. Ek was 
dit nie te wagte nie en het die 
agenda voorberei soos vir enige 
an der sinode.

Wat was jou gewaarwording toe 
jy onder besondere omstan dig-
hede die voorsitterstoel inneem?
Ek was totaal oorweldig en het 
biddend die Here gepleit om my 
te help. Die gespanne atmosfeer 
het glad nie gehelp om iemand 
wat vir die eerste keer hierdie 
taak moet verrig, op my gemak 

te laat voel nie. Dr. Deon Lartz, die ondervoorsitter, het my bewende 
hande raakgesien en het my bemoedig. Ek het maar probeer om met ’n 
grappie die spanning te breek en die vergadering te help om te fokus op 
wat volgende moet gebeur.

Het jy ’n goeie moderamen gehad, soos Aäron en Hur wat Moses se han-
de opgehou het?
Die moderamen was uitstekend en elkeen van hulle het my op ’n baie 
besondere manier ondersteun en gehelp. Ons was dadelik soos een 
span en het die wa begin trek. Ons kon in krisisoomblikke (waarvan 
afge vaardigdes nie sal weet nie) saam bid en het die Here se leiding 
deurgaans tasbaar ervaar.

Daar was baie moeilike en omstrede sake op die agenda. Natuurlik het 
jy ook bepaalde standpunte daaroor. Wat het jy as voorsitter gedoen 
om onpartydig te bly, soos wel aan ons getuig is?
Ek het Maandagnag gou my vergaderingsprosedure opgeknap en regtig 
probeer om volgens algemeen aanvaarde vergaderingsprosedures te 
handel. Dit is die kerke se vergadering en daarom moet die afgevaar-
dig des die besluite neem. Ek het telkens wanneer die voorsitter of die 
moderamen se posisie in gedrang is, die vergadering gevra om daaroor 
te besluit. Soms sou ek ’n opmerking oor my persoonlike standpunt oor 
’n saak maak, maar het nooit die vergadering in ’n rigting probeer druk 

nie. Ek het in een besondere saak 
myself ook van die bespreking 
ont trek om enige skyn van party-
dig heid uit die weg te ruim.

Hoe was die gesamentlike deelna-
me van afgevaardigdes uit die 
ver skillende taalgemeenskappe? 
Kon almal vryelik kommunikeer?
Ons het van die staanspoor af 
probeer om die taalbeleid van die 
sinode, wat in 2018 goedgekeur 
is, toe te pas en het van die mo de-
ramen se kant probeer om twee-
ta lig heid te handhaaf (my swak 
Vrystaatse Engels ten spyt! By 
tye het my Engels heeltemal op-
ge raak). Elke afgevaardigde kon 
in sy eie taal praat en die tolk-
dienste het hulle skitterend van 
hulle taak gekwyt om alles na 
Engels te tolk sodat anderstaliges 
die vergadering kon volg. Afge-
vaar digdes van verskillende 
taal ge meenskappe het vrylik en 
ge mak lik deelgeneem aan die 
be spre king.

Uit die voorsitterstoel val jou 
blik op die hele vergadering. Het 
jy dit ervaar dat daar sterk po la-
risasie in ons kerke is? En span-
ning?
Na my oordeel was die kwessie 
van die toepassing van die besluit 
van 2018 oor vroue in die diens 
van ouderling en predikant die 
enigste saak wat werklik intense 
spanning en polarisasie na vore 
gebring het. Oor ander groot 
sake wat besluit moes word, soos 
byvoorbeeld oor die teologiese 
opleiding en die verhouding met 
die NWU, was daar regtig een-
heid en vrede.

Hoe sien jy die plek en funksie 
van die Algemene Sinode in die 
GKSA met sy verskeidenheid van 
plaaslike kerke? Verstaan ons 
die beginsel van eenheid in ons 
ver skeidenheid?
Ek neem met kommer kennis van 
die feit dat die sinode al hoe meer 
in die rigting van ’n regulerende 
liggaam beweeg wat wil sorg 

dat alle kerke dieselfde moet lyk en doen. Die selfstandigheid van die 
plaas like gemeente word onderspeel en ek kry die gevoel dat eenheid 
in verskeidenheid nie meer die beginsel is nie.

Is ’n meerdere vergadering, veral een so groot soos die Algemene Sinode, 
die ideale forum waar ons mekaar regtig hoor en vind? Moet ons nie 
ander geleenthede skep om mekaar regtig te hoor nie?
Die aard, grootte en samestelling van die sinode maak dat dit nie ’n 
geleentheid is waar ons mekaar hoor en kan vind nie. Ons sal as kerke 
ander geleenthede moet skep waar ons ons verskille met mekaar in 
diep te kan bespreek sonder om mekaar van meet af aan in kampe te 
jaag.

Wat is jou boodskap aan ons kerke ná Algemene Sinode 2023?
Die GKSA behoort nie aan ons nie, sy is die Here Jesus Christus se kerk 
en daarom moet elke lidmaat en elke gemeente opnuut weer vra: Leef 
ons werklik volgens die Woord van die Here in die wyse waarop ons 
kerk is en in die wyse waarop ons as kerk die wêreld moet dien en 
be reik? Solank ons die Woord van God vashou, sal ons mekaar kan 
vashou en sal ons getrou aan ons roeping kan leef midde ’n gebroke 
wêreld waarvan Jesus Christus alleen Middelaar vir en Koning van kan 
wees.

Kan jy van Algemene Sinode 2023 sê, dalk met huiwering: Die Heilige 
Gees en ons het besluit (Hand. 15:28)?
Ek is altyd baie huiwerig om hierdie uitspraak van die afgevaardigdes 
na die eerste kerklike vergadering sommer net so van toepassing 
te maak op die besluite van ons sinodes. Ek het al te veel gesien hoe 
sinodes verkeerde besluite neem, wat by volgende sinodes weer in lyn 
met die Woord gebring moes word. Kom ek sê so: Ek glo onwrikbaar 
dat die Here Jesus sy kerk lei en bestuur ten spyte van mensgemaakte, 
verkeerde besluite. Ek bid en vertrou met my hele hart dat Sinode 2023 
wel onder leiding van die Heilige Gees die regte besluite geneem het.

Dankie ds. Piet. Die algemene gevoel is dat jy deur die genade van die Here jou 
uitstekend van jou taak gekwyt het. Die Kerkblad bid jou die seën van ons Here 
toe op jou bediening, jou huis en die gemeente van Potchefstroom-Oos wat jy 
bedien. DK

Dr. Heinrich Zwemstra (Walvisbaai)

In Namibië is daar 13 gemeentes wat deel is van die GKSA. In 
totaal is daar 1633 belydende lidmate en 736 dooplidmate. 

Vestiging
’n Groot deel van die lidmate is afstammelinge van die Dors-
land  trekkers wat in verskillende trekke tussen 1874 en 1905 na 
Angola verhuis het. In Angola het hulle gehelp om die land 
te beveilig, hulle het landbou beoefen, gemeentes ge or ganiseer 
en skole gestig. Maar die destydse Portugese regering het 
die Afrikaanse skole en Gereformeerde godsdiens sterk teen-
gestaan, en hulle wou nie aan die Dorslandtrekkers eiendoms-
reg gee nie. Die gevolg was dat die Dorslandtrekkers in 1928-29 
na Suidwes-Afrika verhuis het en hulle in die noorde en ooste 
van die land gevestig het. Daar het hulle Gere formeerde kerke 
gestig wat vandag nog bestaan.

In dieselfde tydperk het ook talle boere uit die Kaap na Suidwes-

Afrika ver huis ter wille van weiding vir 
hulle vee. Hulle het hulle aanvanklik by 
ge meen tes van die NG Kerk gevoeg (Ka-
ras  burg en Keetmanshoop), maar later 
Gere formeerde kerke gestig.

Behalwe vir die afstammelinge van die 
Dors landtrekkers, bestaan lidmate dus 
ook uit mense wat na Namibië verhuis 
of geëmigreer het. Verder het mense ook 
deur sendingwerk deel geword van hier-
die Gereformeerde kerke. In die omge-
wing van Drimiopsis is daar by voor beeld 
die Gereformeerde Kerk San veld wat 
hoof saaklik uit die San-mense be staan.

Eie karakter
Namibië het groot ooreenkomste met Suid-
Afrika, maar na onafhanklikheidwording 
in 1990 het dié land sy eie aard en karak-
ter ontwikkel. Namibië het ook sy eie 
regering en unieke uitdagings sodat die 
kerke in Namibië al hoe meer begin besef 
het dat hulle ’n unieke roeping het. In 
2017 het Klassis Etosha (die vergadering 
van Gereformeerde Kerke in Namibië) 
begin om die moontlikheid van eie kerk-
verband te bespreek. Deputate is aange-
stel om die saak te ondersoek. Nadat hier-
die saak ondersoek is, het Klassis Etosha 
besef dat:
• Daar nog baie ooreenkomste tussen 

die GKSA en Gerefor meerde Kerke in 
Namibië is. Verder het dié Klassis besef 
dat die GKSA en die Gereformeerde 
kerke in Namibië me kaar nog nodig 
het.Kerkgebou van die Geref. Kerk Gobabis


